
Januarie 2000. 

Herman Bavinck skryf, dat toe die Christendom sy intrede in die wêreld ingeneem het, 
dit voor die ontsaglike probleem te staan gekom het om hulself te verantwoord ten 
opsigte van die wye verskeidenheid kultuurlewe wat hul omring het. Die probleme het 
gegaan oor die dualismes en verhoudings tussen die herskepping en die skepping, die 
Seun se werk en die Vader se werk, die koninkryk van die hemele en die koninkryke op 
aarde, die Sabbat en die gewone werksdae, Christendom en humaniteit, kerk en staat, 
geloof en wetenskap, teologie en filosofie, gesag en rede, hemel en aarde, en ten einde, 
wat ook die onderwerp van hierdie boekie betref die verhouding tussen openbaring en 
kultuur.1 

Bavinck skryf verder dat hierdie nie net wetenskaplike vrae is nie, maar vrae wat die 
praktyk van elke mens se lewe raak. Deur die geskiedenis, maar ook vandag, het daar 
allerlei antwoorde gekom op hierdie vrae, wat gewissel het tussen 
wêreldgelykvormigheid tot wêreldmyding. Daarom wil ons ook deur hierdie lesings 'n 
beskeie bydrae maak tot hierdie belangrike onderwerp, soos dit gelewer is tydens die 
verrigtinge van die Verbondseminaar 2000: Christus en Kultuur, op 29 Januarie in die 
Vrye Gereformeerde Kerk, Pretoria, RSA. In hierdie boekie vind u 'n lesing aangaande 
wat die Skrif self leer aangaande die kultuurkonsep, 'n lesing aangaande kultuur as die 
kleed van die mens, asook drie lesings oor drie verskillende teoloë se denke aangaande 
die gelowige se kultuurvisie en taak. 

Die hoop word uitgespreek dat hierdie lesings u mag versterk in u roeping en taak in 
diens en tot eer van God. Mag hierdie lesings ook daardeur 'n bydrae lewer in die groei 
van Christus se kerk en koninkryk hier aan die suidpunt van Afrika. 

Slabbert Le Cornu 29 Januarie 2000 AD. 

